Тема. Хәйрия елы

Максат. Укучыларны Хәйрия елы белән таныштыру, шәфкатьлелек, мәрхәмәтлелек төшенчәләренә өйрәтү, ярдәмчел булуның кирәклеген өйрәтү, узара дуслыкны ныгыту, тәрбиялелекне көчәйтү. 
Җиһаз: рәсемнәр, плакатлар, газеталар, китаплар, уенчыклар. 
 Дәреснең барышы. Исәнләшү. 
Дәреснең максаты һәм килгән кунаклар белән таныштыру. 
1) Анаграмма чишү (ЙРЯИХӘ)

- Хәрефләрне дөрес итеп урнаштырыгыз. Бу безнең дәрес темасын ачырга мөмкинчелек бирер. 
- Хәйрия дигән сүз чыкты. Сез бу сүз белән танышмы? Кайда һәм ничек ишеткән идегез? 
- Телевизор караганда, радио тыңлаганда, газета укыганда, әниләрдән, мәктәптә ишеттек. 
- Cез аның мәгънәсен беләсезме? 
Сүзлек белән эш. 
Хәйрия - шәфкатьлелек, мәрхәмәтлелек, итәгатьлелек, ярдәм итү дигән сүз. 
Шәфкатьле – кызгану, аяу хисе, мәрхәмәт. 
Мәрхәмәтле - шәфкатьле, игелекле, кызганучан, итәгатьле, йомшак күңелле дигән сүз. 
 Татарстанда Хәйрия елы бара. Нинди ел соң ул? Хәйрия дигәч тә, “гуманитар ярдәм”, “иганәче” сүзләре искә төшә, мохтаҗ-мескеннәр күз алдына килә. Мохтаҗга сәдака бирдең, ул амин тотты да, шуның белән вәссәламме? Юк, болай тар мәгънәле була алмый Хәйрия сүзе. Шәфкатьлелек, мәрхәмәтлелек, тәүфыйк-миһербан, игелек-изгелек, ярдәм, киң күнеллелек, кадер-хөрмәт, наз-игътибар, юмартлык, сабырлык, итәгатьлелек һәм башка матур төшенчәләрне үз эченә алучы, бик киң мәгънәле сүз ул. Димәк, Хәйрия елында без игелекле эшләрне аеруча күп башкарырга, туганнарыбыз-якыннарыбыз белән тагын да күбрәк аралашырга, бер-беребезгә игътибарлы, ихтирамлы, түземле, миһербанлы булырга, ятим-мохтаҗларга җан җылысын, матди ярдәмне кызганмаска, изге гамәлләр башкарганда юмартлык күрсәтергә тиешбез. Хәйрия елында игелек марафоннары үткәрелә. Аннан кергән акча бик нык авыру кешеләргә, мохтаҗларга бирелә. 
 Укытучы. Ярдәмләшү борынгы заманнарда ук булган. Шәһәр җирләрендә байлар, дворяннар баллар оештырганнар . Шунда лотерея уйнатып, төрле чаралар үткәреп, аннан кергән акчаларга бушлай ашханәләр, хастахәнәләр төзегәннәр, студентларга ярдәм иткәннәр һәм шулай ук балалар приютларына, “Хәерче студентлар җәмгыяте”нә, фәкыйрьләр яки эчкече актерларга бүлеп бирелгән. 
Бай сәүдәгәрләр үзләре үлгәндә ярлыларга ярдәм итү максатыннан акчаларын калдырганнар, үз акчаларын үзе башлаган изге эшләрне дәвам итү өчен тотуларын үтенгән. Моннан тыш, рус сәүдәгәрләре ятимнәр һәм өлкән яшьтәгеләр өчен приютлар ачкан, дворяннар шәхси мәктәпләр һәм гимназияләр төзегән. 
Авылда бергәләп өй күтәргәннәр, мүк чыгарганнар, тирес сукканар, каз өмәләре үткәргәннәр. Ә хәзер бу ярдәмләшү сунеп бара, һәр кеше үз-үзенә бикләнгән, күрше белән күрше хәтта, хәл дә белешми башлады. Бу изге гамәлләрне “уятып” җибәрергә кирәк иде. Дәүләт җитәкчеләребез вакытында чаң суктылар. Бу – хәйрия елы бер генә ел түгел, һәрвакыт дәвам итсен иде. 
Дөрес эшмәкәрләребез юл төзегәндә, мәчет, һәйкәлләр төзегәндә, зияратлар караганда үзләренең өлешләрен кертәләр, ләкин бу гына аз. Ярдәмгә мохтаҗ авыр гаиләләр бар, ятимнәр бар, инвалидларыбыз күп, аларга битараф булмыйк. Студентлар бушка балалар, картлар, уку йортларын, интернатларны, лагерьларны ремонтлыйлар. 
Артистларыбыз бушка концерт, театрлар куялар. Туган колхозыбыз ярдәм йөзеннән бер кип печән, утын таратты. Әти - әниләребез мәчеткә хәер илтәләр, бер көнлек хезмәт хакын тиешле счетка күчерделәр. 
· Ә сез ниләр эшлисез. ? 
Тимурчылык - элек-электән килгән эш. Без дә һәр атнаның шимбә көнендә караучысыз калган картларга шефлык итәбез. Безне күргәч аларның йөзе балкып китә. Без кызлар аларның өйләрен җыештырабыз: идәннәрен юабыз, тузаннар сөртәбез, ә малайлар су алып керәләр, утын яралар һәм башка эшләрен эшлиләр. Эшләп бетергәч, алар безне тәмле итеп чәй белән сыйлыйлар. “Тагын килегез”-дип чакырып, моңсу гына озатып калалар. 
· Безнең класс Кәниф бабай белән Наҗия әбигә булыша. Без аларга су ташыйбыз, өен җыештырабыз, кар көрибез, бәрәңге утыртабыз, алып бирәбез, ишек алдын көрибез. Алар безне көтеп алалар рәхмәт әйтеп калалар. Безнең үзебезгә дә рәхәт булып ки тә, арыганлыкларыбыз да юкка чыга. 
- Шәфкатьлелек, мәрхәмәтлелек, итагатьлелек турында хикәяләр, шигырьләр укып килергә кушылган иде. Әйдәгез шулар буенча фикер алышыйк. 
Ничек яхшы булырга
(Равил Вәлиев)

Ничек яхшы булырга? 
Аны сезгә әйтә алам: 
уйла син-

һәр минутта, һәрбер төштә, 
атлаган һәр адымыңны, 
эшләгән һәр эшеңне

күреп тора ди анаң!

Йә булмаса класстагы

матур күзле кыз бала... 
Шуннан инде нишлисең? 
Билгеле инде нишлисе-

гел яхшылык эшлисең!

Ә эш эшләгән кеше-

була бик яхшы кеше!

· Бу шигырь безне нинди булырга өнди? 
Укучылар җаваплары тыңлана. 
Кем эше бу?
(Абдулла Әхмәт)

Гайниҗамал әби өстеннән юрганын ачып җибәрде, акрын гына торып утырды, күзләрен угалап, тәрәзәгә карады. Киенеп, тышка чыкты. 
Тышка чыкса, ни күрсен, ишегалды буйлап сукмак салынган. Ул үз-үзенә сөйләнде: 
- Бәй, төне буе кар яуды ләбаса? Ишек алдын кем көрәгән соң? 
Әнә шулай сөйләнә-сөйләнә, әби утынлыкка килеп кергән. 
Монда инде ул бөтенләй шаккатты. Эчкә баткан кечкенә соры күзләре кинәт зураеп ачылдылар. Ә менә төн эчендә барлык утын да ярылган, өеп куелган булып чыкты. 
Ул утын алып тормады. Су алып керим дип, өйалдына чыкты. Чиләкләрен эзләде-эзләде, ләкин таба алмады. Болдырга чыгып караса, ни күзе белән күрсен! Баскычта ике чиләге дә, мөлдерәмә су белән чиләкләре тора. 
Аягы-кулы сызлаусыз булсын инде, бу күршенең малаеның эшедер инде. Кереп рәхмәт әйтеп чыгыйм үзенә, -дип, күршеләренә кереп китте. 
... Гайниҗамал әби өенә кайтып керсә, сәке кырыенда Фатиха карчык утыра иде. 
Алар кара-каршы утырып, тирли-тирли чәй эчтеләр. Шунда Гайниҗамал әби Фатиха карчыкка иртән күргән маҗараларын сөйләп бирде. Фатиха карчык бу хәбәрдән агарынып калды, калтырана башлады. 
- И ходаем! - диде ул. – Син миңа җен китергән судан чәй эчергәнсең икән. Барлык эшләрем дә эшләнгән дип, юкка сөенәсең, чөнки синең өеңә җен ияләшкән бит. 
Бу сүзләрдән соң, Гөлҗамал әби пошаманга салынды. Ул ятырга җыенган иде, ишек тавышы ишетелде. Ишектән бит алмалары кызарган өч бала керделәр. Гөлҗамал әби торды да: 
- Сез түгелме соң: Инсаф, Фаил һәм Зөбәрҗәт - диде ул. 
- Әйе, без - диделәр балалар. 
- Әбекәй, синең өең салкын икән, әйдә ягыйк - диде Инсаф Фаилга. 
- Юк, ярамый-диде әби. Чөнки ул утынны җен ярган һәм пожар чыга. 
 Балалар пырхылдап көлеп җибәрделәр. 
- И әби, ул утынны без ярдык бит. 
Әбинең йөзе яктырып китте. Зәгыйфь гәүдәсенә көч кергәндәй булды. 
- Суны да сез китердегезме? 
- Без, әби. 
- Ә ишек алдын?.. 
- Без көрәдек, әбекәй. 
- Моннан соң да көрәп торырбыз. 
- И, рәхмәт яугырлары, үзегезгә мәшәкать булыр бит. Ә ни өчен мондый яхшы эшегез турында әйтмәдегез соң, -диде ул. 
- Без, әби, шулай бер-ике көн эшләп карыйк та, килеп чыкса әйтербез дидек, -диделәр алар. 
Ике малай утын алырга дип тышка чыгып киттеләр, ә Зөбәрҗәт самоварга тотынды. 
Ә Гайниҗамал әби исә, ябык битендәге җыерчыкларга тамган шатлыклы күз яшьләрен бизәкле яулык чите белән сөртә-сөртә: 
- И, рәхмәт яугырлары, рәхмәт яугырлары, кул-аякларыгыз сызлаусыз булсын!-дип, Зөбәрҗәтнең аркасыннан сөеп куйды. 
- Бу хикәядә нәрсә турында сүз бара? 
(Җаваплар буенча фикер алышу)
Хакимов Илдар: 
Изге күңелле мәрхәмәтле кешене шәфкатьлелек бизи. Шәфкатьле булырга һәр кешене көче җитә ала, ләкин кайберәүләр шәфкатьлелек сүзен гел белмиләр. Аларны берсе дә яратмый, мөрәҗәгать иткәндә дә ярдәм кулын сузмый. Шәфкатьлелек ул бәхетле булырга да җирлек тудыра. Кеше эшне яратырга һәм тырышып ахырына җиткереп эшләп бетерергә тиеш, үзе өчен генә түгел башкалар өчен дә эшләсен. Шунда гына кеше шәфкатьле һәм бәхетле була. 
Калмасын үкенечкә. 
Әйтмим дусларга авар сүз;

Күңел бит ул бик нечкә

Әйткән сүз – аткан ук диләр, 
Я калыр үкенечкә. 
 Быел безнең җөмһүриятебез 2007 елны хәйрия елы дип игълан итте. Шул чарадан чыгып безнең җирлегебездә караучысыз калган өлкәннәргә, инвалидларга ярдәм итүләр башланды. Кешеләрнең хәлен белеп тору, аларга матур итеп эндәшү гадәткә керде. Күп кенә кешеләр булышырга гына тора. . Хәзерге өлкәннәр һәм инвалидлар 2007 елның хәйрия елы булуын искә алып, ярдәм кулы сузарга әзер кешеләрне чакыра. Тик без алар чакырганчы килеп җитеп булышабыз һәм тизрәк терелүләрен, аякка басуларын һәм безнең кебек бәхетле яшәүләрен телибез. 
Хакимов Илдар 5 класс. 
Ярдәм вакытында булды. 
(Альберт Хәсәнов)

Мин сезне үзем укыган хикәянең эчтәлеге белән таныштырам. Нәҗип буа өстендә тимераякта шуып йөргәндә, аның күзе бәкегә төшә. Һәм ул тончыккан ике балыкны күрә. Ул өенә кайтып, бабасына барысын да сөйләп бирә, ә бабасы: 
-Ярар әйдә киттек, - дип Нәҗип белән буага китә. Һәм алар ышык җирдә бәке тишәләр. Ә балыклар шатлангандай суга сикереп китәләр. 
Нәҗип бу ярдәмне эшләгәннән соң, үзенең күңеле бик шатланды. 
Бу хикәя шулай ук табигатьне, матурлыкны, гүзәллекне дә сөяргә һәм сакларга өйрәтә. Табигатьтәге җәнлекләргә, кошларга ярдәм итәргә кирәк. (Гыйльфанова Алия)
 Тема: Хәйрия. 
Нәрсә соң ул хәйрия? Хәйрия ул- шәфкатьлелек, игелек кылу һәм мәрхәмәтлелек дигән сүз. 
 Саулык- иң кыйммәтле капитал. Ул булмаса, башка байлыклар кешене куандыра алмый. Ә сәламәтлеккә күңел күтәренкелегеннән башка ирешеп булмый. Халыкта сынган кул эшли ала, сынган күңел нишли ала, дигән тирән мәгънәгә ия әйтем бар. Чыннан да, һәркайсыбызның тормыш миллионлаган сукмаклар белән кисешә. Шуңа үзара мөнәсәбәтләрдә үзебезнең ямьсез гамәлләребез белән башкалар күңелен китмәү, бер – беребезгә игътибарлы булу, ярдәмгә мохтаҗларга булышу адәм балаларының иң гүзәл сыйфатлары . Ә бит кешегә рухи көч өстәрдәй эш башкару ул ике яклы булуы белән әһәмиятле . Син игелеклелек кылып кемнедер шатландыруың белән үзең дә сөенечле хисләр кичерәсең, күңел канәгатьләнүе аласың. Димәк, җан тынычлыгы аша тән саулыгына ирешәсең. Нафиков Илһам
Хикәя: Оныгы әбисен ничек кунак итте

 Хөсниҗамал әби улы һәм оныгы Фәнисне сагынган иде. Ул аларга кунакка җыенды. 
 Ишектән кергәндә үк: 
· Кая минем бәләкәй улым, кая минем бәләкәчем? 
Бүлмәдән күзе кашы җимерелгән малай килеп чыкты: 
Кем инде бу тагын? Кирәк булса үзең кил... 
Әбисе бу сүзләргә игътибар итмәде: 
· Ай минем багалмам, күрче ничек дәү булып үскән. 
Ә берничә минуттан малай кухняга чыккан һәм әбисенең алдына ук менеп кунаклаган көйгә, тәмләп сыйланып утыра. 
Әбисе сөенеченнән гел сөйләнә торды: 
· Баламның баласы балдан да татлырак, - ди. 
Иртәгәсен әтисе дә, әнисе дә икәүләп малайны бакчага барырга күндерә алмадылар. Малай юхаланып әбисенең муенына сарылды, җыерчыклы бит алмаларын үпте һәм тәки бу көнен өйдә үткәрергә ризалык алды. 
Уенчыклары белән мәйханә килгәч, Фәнис туп тибәргә кереште. Аздан гына тәрәзәне челпәрәмә китермәде. Өстәлдәге чәчәк савытын ватты. Нишләсен әби: “Ипләп уйна, улым ипләбрәк...” – дип кисәтте. 
 Тора-бара туп онытылды. Фәнис кәшәкә, таяк һәм анысына ияртеп алка сөйрәп чыгарды. Әбисенең: “Бу нәмәстәләр белән бозда гына уйныйлар бит...”- дигәненә исе дә китмәде. Карчыкның ай-ваена карамыйча, ике урындык арасына - “капка”га бастырды;

Шалт та шолт аңа алка очырта башлады, Алка әбинең камыт аягы арасыннан очып үткән саен, дөнья җимертеп: 
- Ур-ра! Го-ол-л!! - дип кычкырды. 
Малай чираттагы һөҗүме вакытында әбисенең тез капкачына кәшәкә белән кундырды. Бу юлы да әбисе ачуланып сүз әйтмәде яраткан оныгы булгангадыр инде. 
Бераз хәл алгач, әби аягының авыртуы басыла төшүен дә сизгәч, малай әбисен урамга чыгарга әйдәкли башлады. 
- Әйдә, балам, йөреп керик алайса. 
Әмма урамга тиз генә чыгып китәргә язмаган икән. Фәнис кай-

Дандыр тунын сөйрәп, шарфын, бияләен, итеген табып китереп әбисе алдына өяргә кереште. 
· Киендер мине, - диде. 
· Әбисе; “Һай, улым, мин сине, зур үскән бу, дигән идем. Ә син киенә дә белмисең икән”, - дип оялтып караган иде дә, барып чыкмады. 
- Киенә белмәсәм, чишенә беләм мин, - дип кенә аның авызын томалап куйды малай. 
Җитәкләшеп урамга чыктылар. Шулай матур итеп кенә йөрерләр сыман иде. Өч - дүрт адым атларга да өлгермәделәр, малай дуслары янына уйнарга китте. Аннары карга чумып килде. 
Фәнис мут елмаеп әбисен кибетләргә алып китте. Ул сөт, ипи кибетләрен узып китте. Ишекләре мул итеп ачып куелган кибеткә кереп китте. Әбисе: 
- “Адашып китмәгәе...”- дип пошаманга калды. 
Ләкин күпмедер вакыт узгач Хөсниҗамал әби Фәниснең: 
- Әйдә, әби тизрәк инде. Акчаңны түлә дә киттек. 
Карчык бу сүзләрдән авып китә язды... 
Балалар янында байтак торырмын әле, дип кунакка килгән Хөсниҗамал әби түзмәде шул ук көнне кайтып китте. 
- Укучы фикере. 
Өлкәннәргә ярдәм итәргә кирәк. Аларны хөрмәт итәргә. Фәнис кебек булмагыз. Өлкәннәрне рәнҗетмәгез, аларны кыерсытмаска тырышыгыз. Безнең кебек чакларда безнең әби-бабайларыбызга бик кыенга туры килгән. Алар безнең тырышлык өчен күп көрәшкәннәр. Үзләренең гомерләрен дә кызганмаганнар. (Шакирова Лилия)
 Ярдәм итик (шигырь)

Дәү әтисе белән Каюм 

Көн дә була урманда. 
Дәү әтисе кем, дисезме? 
Умартачы ул анда. 
 Көн дә сөйли Каюмга ул

 Бал кортлары турында. 
 Балны алар җыялар, ди, 
 Карабодай кырында. 
Бал кортлары балны бары 

Чәчәктән алалар, ди. 
Чәчәк эзләп алар әллә

Кайларга баралар, ди. 
 Кайчагында оча-оча

 Канатлары тала, ди. 
 Кайберләре юлда арып

 Кайтмыйча да кала, ди. 
Бабасын тыңлап торды да, 
Каюм борчуга калды. 
Тәмлесен тшмле дә үзе, 
Җыюы читен балны. 
 Әйдә, диеп, бабасының

 Тартты аннан кулыннан. 
 Чәчәкләрне икәү бергә

 Алып кайтыйк болыннан. 
 ( Рафис Корбан)

- Бу шигырь безгә кешеләргә генә түгел ә хайваннарга да ярдәм кирәк дигәнне аңлата. Алар да ярдәмгә мохтаҗ. (Шабаева Зилә). 
Укытучы. Сез ярдәм итүне чагылдырган рәсемнәр дә ясап алып килергә тиеш идегез. 
- Рәхмәт бик матур итеп ясагансыз. 
Бу рәсемнәрдә өлкәннәргә, кечкенәләргә, ятимнәргә, кошларга ярдәм итү күренешләре сүрәтләнгән. 
Укытучы

 Хәйрия елы ул мохтаҗларга ярдәм елы дигәнне аңлата. Хәйрия елында укучылар нәниләргә кечкенә бүләкләр дә ясый алалар. Нәниләргә нинди генә бүләкләр кыйммәтлесеме әллә арзанрагымы ул чын күңелдән бирелергә тиеш. 
- Сез балалар бакчасына үзегез ясаган уенчыклар алып килгәнсез. Хәзер аларны балаларга бүләк итек. 
- Бик зур рәхмәт. 
Йомгаклау. Без бүген нәрсә турында сөйләштек? 
- Укучылар җаваплары тыңлана. 
Тирә-юньдәгеләрне онытмыйк, ярдәмчел булыйк. 
Өйгә эш. Хәйрия елы турында хикәя язып килергә. 
